
1 Ἀλεξάνδρου τοῦ Ἀλεξάνδρου βασιλεύοντος ἔτει ἑβδόµωι, Πτολεµαίου σατραπεύοντος ἔτει 
τεσ<σ>αρε- 
2 σκαιδεκάτωι µηνὸς Δίου. συγγραφὴ συνοικισίας Ἡρακλείδου καὶ Δηµητρίας. λαµβάνει 
Ἡρακλείδης  
3 Δηµητρίαν Κώιαν γυναῖκα γνησίαν παρὰ τοῦ πατρὸς Λεπτίνου Κώιου καὶ τῆς µητρὸς 
Φιλωτίδος ἐλεύθερος 
4 ἐλευθέραν προσφεροµένην {ε}ἱµατισµὸν καὶ κόσµον (δραχµῶν) Α, παρεχέτω δὲ 
Ἡρακλείδης Δηµητρίαι 
5 ὅσα προσήκει γυναικὶ ἐλευθέραι πάντα, εἶναι δὲ ἡµᾶς κατὰ ταὐτὸ ὅπου ἂν δοκῆι ἄριστον 
εἶναι βουλευοµένοις κοινῆι 
6 βουλῆι Λεπτίνηι καὶ Ἡρακλείδηι (ή: Λεπτίνου καὶ Ἡρακλείδου). {ε}ἰὰν δέ τι 
κακοτεχνοῦσα ἁλίσκηται ἐπὶ αἰσχύνηι τοῦ ἀνδρὸς Ἡρακλείδου Δηµητρία, 
7 στερέσθω ὧµ προσηνέγκατο πάντων. ἐπιδειξάτω δὲ Ἡρακλείδης ὅτι ἂν ἐγκαλῆι Δηµητρίαι 
ἐναντίον ἀνδρῶν τριῶν , 
8 οὓς ἂν δοκιµάζωσιν ἀµφότεροι. µὴ ἐξέστω δὲ Ἡρακλείδηι γυναῖκα ἄλλην ἐπεισάγεσθαι ἐφ᾽ 
ὕβρει Δηµητρίας µηδὲ 
9 τεκνοποιεῖσθαι ἐξ ἄλλης γυναικὸς µηδὲ κακοτεχνεῖν µηδὲν παρευρέσει µηδεµιᾶι 
Ἡρακλείδην εἰς Δηµητρίαν· 
10 {ε}ἰὰν δέ τι πο<ι>ῶν τούτων ἁλίσκηται Ἡρακλείδης καὶ ἐπιδείξηι Δηµητρία ἐναντίον 
ἀνδρῶν τριῶν , οὓς ἂν δοκιµάζωσιν  
11 ἀµφότεροι, ἀποδότω Ἡρακλείδης Δηµητρίαι τὴµ φερνὴν ἣν προσηνέγκατο (δραχµῶν) Α, 
καὶ προσαποτεισάτω ἀργυρί- 
12 ου Ἀλεξανδρείου (δραχµὰς) Α. ἡ δὲ πρᾶξις ἔστω καθάπερ ἐγ δίκης κατὰ νόµον τέλος 
ἐχούσης Δηµητρίαι καὶ τοῖς µετὰ 
13 Δηµητρίας πράσσουσιν ἔκ τε αὐτοῦ Ἡρακλείδου καὶ τῶν Ἡρακλείδου πάντων καὶ 
ἐγγαίων καὶ ναυτικῶν. ἡ δὲ συγγραφὴ 
14 ἥδε κυρία ἔστω πάντηι πάντως ὡς ἐκεῖ τοῦ συναλλάγµατος γεγενηµένου, ὅπου ἂν 
ἐπεγφέρηι Ἡρακλείδης κατὰ 
15 Δηµητρίας ἢ Δηµητρία τε καὶ {τ}οἱ µετὰ Δηµητρίας πράσσοντες ἐπεγφέρωσιν κατὰ 
Ἡρακλείδου. κύριοι δὲ ἔστωσαν Ἡρακλεί- 
16 δης καὶ Δηµητρία καὶ τὰς συγγραφὰς αὐτοὶ τὰς αὑτῶν φυλάσσοντες καὶ ἐπεγφέροντες 
κατ᾽ ἀλλήλως. µάρτερες 
17 Κλέων Γελῶιος, Ἀντικράτης Τηµνίτης, Λῦσις Τηµνίτης, Διονύσιος Τηµνίτης, 
Ἀριστόµαχος Κυρηναῖος, Ἀριστόδικος 
18 Κῶιος. 
 
Apparatus 
7. l. ὧν     11. l. τὴν   ├ ιΑι pap.     12. ├ ιΑι pap.   l. ἐκ     14. l. ἐπεκφέρηι     15. l. 
ἐπεκφέρωσιν   l. ἔσθωσαν     16. l. ἐπεκφέροντες   l. ἀλλήλων   l. µάρτυρες. 

